
        
            
                
            
        

    
	М. ГОРЬКИЙ

	 

	НЭГЭН ӨГҮҮЛЛЭГ

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн “М. ГОРЬКИЙ : ТҮҮВЭР ЗОХИОЛ II БОТЬ (найраглал, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГЭН ӨГҮҮЛЛЭГ

	 

	Эндээс гурван хоногийн газар баахан улс ирж машинаар газар онгичин хагалж, бас машинаар үр суулгаж гэнэ гэж дуулаад нэгэн хүн, над шиг эртний үзлээсээ салаагүй хүмүүс байгаа биз, тэгэхдээ надаас тэнэгээрээ ялгаатай улс байгаа биз гэж боджээ. 

	Энэ хүний хөгшин биед хуучин үзэл үхширтэл оршиж байсан тул талын хүний жаргал зовлон нь газар хагалах, тариа тарих, ургац авах ийм ажил байх ёстой. Үүнээс өөр юм хийдэг улс бий, тэдний хийдэг тэр ажлыг хийхгүй байхад болно гэж бодно. Газар дэлхий хүнийг өөр дээрээ ажиллуулахын тулд төрүүлдэг юм, хүн хүчээ барагдтал ажиллаад дуусахад нь газар түүний яс биеийг нь шингээн буцааж авдаг юм гэж бодно. 

	Зун цаг нар алгуурхан тойрч, дорноос халуун салхи гараад өвс ногоо, тариа будааг гандааж шарлаан, хүн амьтан ган гачиг болох вий гэж болгоомжлон зовно. Салхи хурын үүлийг хааяа хааяа тал нутаг руу хөөн авчрахад ургац сайтай болох нь дээ гэж хүний сэтгэл тэнийнэ. Өвөл цаг нар явах нь чиг түргэн, хүйтэн салхи цасаар шуурч тал газар хуйлран үлээгээд үе үе цасан ширхэг хаялж өдрийг бараад шөнө нь «нар гарч орж байхад газар байсандаа л байж байна. Хүн төрж үхэж байхад газар байсандаа л байж байна» гэсэн утгатай ганцхан дууг л дуулах мэт байдаг. 

	Хүн энэ дууны хатуу харгис утгыг төдийлөн боддоггүй нь уг дууныхаа санааг нэгэнт сайн ойлгосных буй заа. Энэ хүн аминыхаа мал адгуус, орон гэр, тариа талхаа боддог, заримдаа авгайгаа боддог, ер нь өөрийнхөө юмыг боддог болохоос өөрийгөө огт боддоггүй байжээ. 

	Зуны халуун, өвлийн хүйтнийг дийлэх хүч байхгүй, хорон салхийг номхруулах машин байх ёсгүй гэдэгт бат итгэжээ. 

	Энэ хүн хар багаасаа бурхан тэнгэр, буг савдгийн хүчинд итгэж, өөрийнхөө оюун ухаанд итгэж сураагүй, гаднын ямар нэгэн хүчинд найдаж сүсэглэн дадсан нэгэн билээ. 

	Тариа хураах цагаа болоход энэ хүн өөрийнхөө тарьсан өчүүхэн тариагаа хурааж авчхаад нөгөө шинэ нутагт ирсэн хүмүүсийн машинаар тариа хураахыг нь үзэхээр явжээ. Тэгэхдээ тэднийг очиж шоолъё гэж бодсон ч тал бий юм шүү. 

	Энэ хүн замын тоосонд дарагдсан зузаан бандгар цамцтай, хүнд нүсэр бахиалтай, пагдайгаад ээрэм тал дунд зогсож байгаа нь сахал самбай болсон нүүр амыг нь харсан ч ургаа хад шиг ажээ. Хөмсгөө хүртэл дарсан малгай, сахал хоёрын нь хоорондоос «сэтгэлийн дуран» болсон хоёр хүнхэр хар нүд ярвайн ширтэнэ. Хамрынх нь нүхнээс үс сөрвийн амьсгалахад нь нэгэн жигд сарталзан, буурал сахал нь түнхэлзэн хөдөлнө. 

	Тэр, шинэ нутагт ирэгсэд хэрхэн машин гэмээргүй хааяа зүүдэнд ордог муухай том араатан шиг юмыг тойрон хөл хөөр болцгоохыг харан зогсжээ. Тэр араатан шиг юм нь урт хүзүүтэй хэр нь толгойгүй, сүүл нь хажуу талдаа, бас тэгээд баахан хутгатай, их бие нь хээрийн салхинд үлээлгэн ийм гэх тэмдэггүй болтлоо хонхойж ёнхойсон мэт санагдана. Мод төмөр хоёроор бүтсэн энэ гайхал яаж ажилладаг, хүн түүнийг хэрхэн эдэлдгийг төсөөлөхөд бэрх байсан хэрэг. Ажиллах хүмүүсийг нь харахад жирийн л залуучуул байх юм. Тэд хөдлөх хийх нь хурдан боловч яарч байгаагийн шинж үгүй аж. Хэрэв энэ машин хажуу тийшээ унах юм бол лав таваас наашгүй хүнийг няц дармаар санагдана. 

	— Наадах чинь ямар нэртэй эд вэ? гэж мань хүн асуухад

	— Цаашаа бай гэж түүнд хариулжээ. 

	Гэвч мань эр цаашаа болсонгүй. 

	Тэр гайхлын өмнө нь ч гэх юм уу, урд нь ч гэх юм уу дороо дугуйтай төмөр баавгай уухилж аахилан, түүний бүдүүн хүзүүг бараг хүүхдээрээ нэг залуу заан мушгиж байгааг харвал хувцас нь пад хар тос, даавуугаар биш гөлмөн төмрөөр оёсон юм шиг үзэгдэнэ. Тэр залуу хөлөөрөө нэг юм тийрээд дугуйг эргүүлэхэд, дугуйн дотуур төмөр хүрээ ч даган эргэж аварга том машин аяндаа данхалзан далжганан хөдөлж хатуу газар дээгүүр явахад сүүлэнд нь дайрагдсан тариан түрүү хамагдаж олон арван савх шиг хурууны завсраар шигшигдэн орж харагдана. Тариа машины сүүлэн дээгүүр хажуу руу нь нэг юм дамжин өнгөрч, машин ч донслон чичиргэнэн харжигнан тариаг залгихад, түүний богино тайрмал хүзүүгээр сүрэл, хог, хивэг тоос манарган бууж харагдана. 

	Нөгөө хүн түүний хойноос харан амаа нэг үе ангайж нэг үе жимийж, сахлаа бавгануулан байгааг ажвал ямархан нэгэн юм хашхирч ч байгаа юм шиг, түүний толгой мөрөн дээгүүр өвс сүрэл буугаад, үүргэвчээ засан мөрөө хавчиж тулуураараа газар тогшлон зогсох ажээ. Тэгснээ газраас суга үсэрсэн юм шиг ухасхийж нөгөө машины араас гүйхэд нь ардаа үүрсэн үүргэвч нь ондгочин сондгочин улам шавдан ташуурдах мэт үзэгдлээ. Тэр өвгөн ганцаараа ч гүйсэн юм биш, бусад харчуул цөмөөрөө гүйсэн юм. Гэвч өвгөн бүхнээс түрүүлэн машиныг хөөж гүйцээд урд нь гаръя гэсэн бололтой, унан тусан урагш майжганах нь бас хашхирч яваа юм шиг харагджээ. 

	Тэрээр арайхийж комбайныг гүйцсэн нь комбайн явдлаа удаашруулсных бөгөөд өвгөн хутганд орох нь холгүй хажууханд нь майжганан дэгдэлхийлж явлаа. Ямар нэгэн өндөр хүн гүйцэн ирж, түүнийг цааш түлхэн зайлуулав. 

	— Чөтгөр л юм даа гэж өвгөн хэлээд палигар өргөн алгаараа духныхаа хөлс арчив. 

	Комбайн зогсоход түүний хажуу ханцуйгаар гарч байгаа тариа тоссон шуудайд хэрхэн асгаран орж байгааг мань өвгөн үзээд алгаа тосож тариаг барилан үзэв. Тэрээр хэдэн секунд тийн тариа гоожихыг харж, хүзүүгээ гилжийлгэн зогсжээ. Дараа нь эргэн тойрны хүмүүст тэр тариаг зааж

	— Ёстой л... чөтгөр байна даа! Тийм үү? гэж амьсгаадан сөөнгөтөж хэлэв. 

	Түүний дэргэдэх улс мөн л өөр шиг нь боловч залуу бөгөөд комбайныг гайхан биширсэн харцаар харах нь атаархаж байх шиг ажээ. Өвгөн атгасан тариагаа шуудай руу хийгээд дахиад л гоожих тариан дор гараа тосон нэгэн атгыг хантаазныхаа хармаанд хийв. Бас хоёр гурван хүн түүнийг дагалдав. 

	Нэг хүн санаа алдаад 

	— Айхтар зохиосон эд байна даа! гэж хэлэхэд бас нэг хүн

	— Яриа юу байх вэ гэж хэлэхэд гурав дахь хүн

	— Нөгөө тэнд... гээд үгээ таслав. 

	Бас хэд хэдэн хүн ам ангайж үг хэлсэн боловч алинд нь ч баярласан шинж байсангүй. Харин машины дотор бие, зохион байгуулалтыг мэддэг хүмүүсийн амнаас л түүнийг бахдан баярлах үг гарчээ. 

	— Үүний дэргэд манай тариа хураагчид ч... гэж нэг ам ангайтал

	— Хэн тэр вэ? Газар туршлага шаарддаг газар даа... гэж хэлэв. 

	Хүмүүс бие биеийнхээ санаа засаад «Гигант» комбайны ажилчдаас зайлан одоход нөгөө өвгөн байрандаа хоцорчээ. 

	Тэрээр газраас таягаа авч үзүүрийг нь хормойгоороо арчаад, сахалдаа тогтсон сүрэл хивгийг сэгсрэн унагаж комбайныг тойрон шиншлээ. Тэрээр түүнийг гараараа, нүдээрээ, таягаараа шиншлэн үзэж, хэсэг юм бодон нэг зогсож, бас л сахлаа сэгсрэн малгайгаа зассаар эргэн тойрон явна. Түүний чулуу шиг хүрлэгэр нүүр өргөн ч болсон юм шиг, магадгүй шүд зууснаас тийм болсон ч байж болох юм. 

	Дараа нь өвгөн олон хүн цугласан цуглаанд оролцон, үг хэлж байгаа улсыг чагнан хоёр гараараа таягаа тулаад доош харан зогсов. Тэрээр таягаараа хааяа хааяа хөлийнхөө дэргэдэх газар хатган зурж, өнөөх олон үеийн турш байсан газар маань мөн үү дээ? гэсэн байртай байлаа. 

	Асар уужим шинэ газар сайн ажилласан хүмүүсийг шагнав. Шагналаа авч байхад нь мань өвгөн тэднийг удтал саравчлан харна. Трактор дээр ажилласан нэг бүсгүй шагнал авлаа. 

	— Бас бүсгүй хүнд өгдөг байх нь. Татаж байх юм биз дээ гэж өвгөн хажуудах хүндээ мушилзан хэллээ. 

	Удалгүй өвгөн зугуухан хөдөлж, гурав алхах тутмаа таягаараа газар тулж, эргэж ч харалгүй яваад өглөө. Түүний хуучны үхширсэн, байгалийн эрхшээлд дадсан сэтгэл санаа айхтар догдолсон ч байж болох юм. Магадгүй тариа талхыг гандааж хаядаг хуурай халуун салхи, үр будааг үхүүлэн хөлдөөдөг өвлийн хүйтнийг эрхэндээ оруулах чадвартай шинэ хүмүүст атаархсан ч байж болох юм.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Нэгэн өгүүллэг (Г. Амарын орчуулга)

	 


1969 оны хэвлэлийн Хэвлэн нийтлэлийн мэдээлэл

	 

	М. Горький

	 

	ТҮҮВЭР ЗОХИОЛ - II БОТЬ

	(найраглал, өгүүллэгүүд)

	 

	УЛСЫН ХЭВЛЭЛИЙН ГАЗАР

	УЛААНБААТАР 

	1969 ОН

	 

	Орчуулгын редактор Д. Бадарч

	Зураач Г. Актив

	Уран сайхны редактор Д. Доржнамжим

	Техник редактор Ц. Өнөр

	Хянагч Д. Болд, Ц. Доржсүрэн

	 

	☆

	 

	Өрөлтөд 1968 оны 1-р сарын 25-нд. 

	Хэвлэлтэд 1969 оны 3-р сарын 25-нд

	 

	Цаасны хэмжээ 84X108 1/32. 

	х. х. 10 

	х. х. н. 16, 4 

	т. х. 16, 6 

	 

	Хэвлэсэн тоо 8000

	 

	х. г. № 260/68

	Зах № 446 

	 

	Үнэ 4 тө. 90 мөн. 

	 

	Улсын Хэвлэлийн Газар 

	Улаанбаатар, Их сургуулийн гудамж 1. 

	 

	☆

	Д. Сүхбаатарын нэрэмжит Хэвлэлийн Комбинат 

